
ФИЛОСОФИЯЛЫҚ БІЛІМДЕРДІҢ ЭСТЕТИКАЛЫҚ ТАБИҒАТЫ 

Философиялық білімдердің эстетикалық табиғатын ашу үшін біз оқу процесінде философияны философиялық және көркем әдебиеттермен байланыстырып көрсетуді жөн көрдік. 
Философиялық  ұғымдар мен көркем образдар арасында тығыз байланыс бар. Егер осы байланысты ескеретін болсақ, философияны көркем әдебиетпен байланыстырып оқытудың  ақылға қонымды екенін байқауға болады. Өйткені ұғымсыз образ болмайды, ал образсыз ұғым болмайды. Ұғымның генетикалық бастамасы, негізі сыртқы дүниені сезіммен бейнелеу өзінің құрылымы жағынан көркем образға жақын.
Осы байланысты көрнекі етіп көрсету мақсатында адамның қоршаған дүниеге деген теоретикалық және эстетикалық қатынасын алып қарастырайық. Философияның негізінде айырықшаланған теоретикалық қатынас жатыр.
Теоретикалық пен эстетикалық қатынастар арасындағы жалпылық пен өзгешелік осы қатынасқа қатысы бар объекті мен субъектінің  құрылымымен анықталады. Егер мысал үшін теоретикалық қатынастарға объектіні, яғни философиялық ойлануды қажет ететінін алсақ, онда бізді қызықтыратыны, аса назар аударуды қажет ететіні – оның ішкі мәнділігі. Дәл осындай сипат субъектіде де бар.
 Адам шынайылықты  сезім мен зерденің, эмоционалдық  пен рационалдықтың арқасында танып біледі. Олай болса философияны көркем әдебиетпен байланыстырып оқыту эмоционалдық пен  рационалдықтың, яғни сезім мен зерденің бірін-бірі толықтыруының амалы емес пе?
Ойымызды әрі қарай жалғастырайық. Теоретикалық таным процесінде субъектінің құбылыстың мәнін игеруге қарай бағытталған ақыл-ойдың  белсенділігі шешуші рөл атқарады. Эстетикалық қатынас басқаша сипатта болады. Егер философ танып-білуге тиісті заттың мәніне көңіл аударса, суретші осы заттың типтік және индивидуалдық  сипатын бейнелейді.
Көркем образ егер шын мәнінде осындай болатын болса, онда ол субъектінің сезіміне әсер ете отырып, оның ойлану және пайымдау қызметін толықтырады, арттырады, күшейтеді.
Көркем шығарманың  құндылығы оның өмірге жақындығында, өмірдің толғандырар проблемаларын бүкпестен шынайы берілуінде. Сондықтан студент-жастарды келешегі жайлы ойлауына мүмкіндік туғызады,  оларды мәдениеттілікке, адамгершілікке, әсемдікті түсіне білуге баулиды және жаманнан жирендіреді,жақсыға еліктетеді. 
Сөзіміз дәлелді болу үшін  Қасым Аманжоловтың «Нұрлы дүние» атты өлеңдер мен поэмалар жазылған кітабынан  «Сыйса егер өмір сыры бір жаныңа» өлеңін мысал ретінде келтірейік: [2, 10 б.]
Сыйса егер өмір сыры бір жаныңа
Ой таста, ол жағың мен бұл жағыңа.
Аумағын алақанда еркін ойнат,
Көнбессің сонда тағдыр қылжаңына.
Жерде тудың қадірін сен біле біл,
Аспанға ұшсаң сонда да, жерге үңіл:
Туған жерде тік бассаң аяғыңды,
Сен мықтысың, еркіндеп ойна да күл.
Қанат болмас жігіттер өктем желік,
Кішіпейілдік дегенді жек көрмелік,
Желігем деп орынсыз секірем деп
Жатқандар бар аяғы көктен келіп.
Қанша қуат алса да қасқыр қаннан,
Мерт болатын бір ғана басқа ұрғаннан,
Игілік пен жақсылық болсын бойда
Қалар түсіп сыртыңнан жапсырғанмен
Дән піспейше қауызды жарылар ма,
Желге ұшар қауызда мағына бар ма:
Сырттай өспей, шырағым іштен өссең,
«Жеңіл қауыз» деген ат тағылар ма?
Жақсылық пен жамандық шекаралас,
Ойсыз пенде екеуін айыра алмас:
Жаздым мұны жанымен түсінер деп
Жері жерлес,бауырым қаны қандас.
Тек мен емес бұл сырды талай айтқан
Күні кеше өз атаң Абай айтқан,
Тағы қайта айтамын,тағы-тағы,
Болғаннан соң не кеще құдай атқан.
ЖОО - да қандай да болмасын дәрістер мен семинарлық сабақтар студенттерге максимум білім беруге, оларда белгілі дағдыларды, дүниеге шынайы, ғылыми көзқарастарды, өркениеттіліктің бір қыры – ойлау мәдениетін қалыптастыру, сонымен қатар пәнге деген ынтаны, бейімділікті, қызығушылықты ояту мақсатымен, мақсатқа ұмтылуға, талпынуға бағдар беруге, Қазақстан Президенті Н.Ә. Назарбаевтың «интеллектуалды ұлт – 2020 идеясы» турасында айтқанындай «жаңа қазақстандықтарды» тәрбиелеуге, адам капиталы арқылы бәсекеге қабілетті мамандарды даярлауға бағытталған. [7] Осы мақсаттарды жүзеге асыруда тек қана оқытушының емес студенттердің де белсенділігі қажет.
Студенттер сынақ, коллоквиум, модульдер, аралық бақылау, емтихан тапсыру кезінде оқу материалының жадында, есінде сақталмағаны, яғни ұмытып қалғандығы жөнінде жиі шағымданады. Осымен байланысты авторлар оқу материалының студенттердің жадында, есінде сақталуына ықпал ететін мынадай түрткілерді ұсынады: біріншісі философияны көркем әдебиетпен байланыстырып оқыту және тақырыпқа сай келетін видеофильмдер мен видеосюжеттер көрсету. Асқан тебіреніспен, толғанумен, шабытпен оқылған, келтірілген үзінділер, образдар, сондай-ақ видеофильмдер мен видеосюжеттер мазмұны студенттердің жадында, есінде сақталмауы мүмкін емес. 
 Енді біз философияны көркем әдебиетпен байланыстырып оқытудың кейбір нысандарын көрсете отырып, оларды мысалдармен дәлелдейік. 
1. Көркем әдебиетті көрнекі құрал ретінде пайдалану. «Көне Қытай философиясы» тақырыбын талдау кезінде Конфуцийдің «сяо» - яғни  «Балалар құрметі» ілімінің сырын ашу үшін мына екі мысалды қолдануға болады. Бірінші мысал: Сегіз жасар бала маса өзін қанша шақса да, әке-шешесін мазаламайын деген оймен оларды қақпай, осы бір азапқа төзіп, шыдамдылық танытады. Екінші мысал: Аштық жылында әбден әлсіреген әкесінің өмірін сақтап қалу үшін «үлгілі бала» өз етінен ет кесіп әкесіне сорпа пісіріп береді. Бұл мысал-әңгімелерден қытайлықтардың өз балаларын жас кезінен бастап-ақ, әке-шеше үшін қандай құрбандықтарға болса да дайын болуға тәрбиелейтіндігін байқауға болады. 
2. Көркем әдебиетті қолданбай тұрып, ол туралы түсініктеме беру. Болашақ мамандарды адамгершілікке баулитын Шалкиіз шығармашылығын да ұмытпағанымыз жөн.  Шалкиіз адам бойынан үлкен адамгершілік, игілік, тереңдік іздейді. Шалкиіз жастарды жаман мен жақсыны, дос пен қасты айыра білуге, көрінгеннің бәрі бірдей емес, яғни кім көрінгенге  сырды шаша бермеуге мегзейді және өз сырыңды өзің сақтай алмасаң өзге қалай сақтар деп сақ болуға шақырады. Оның дәлелі ақынның мына өлең шумағы: [1, 217 б.]
Жауынды күні көп жүрме.
Жар жағасы тайғақ – ты,
Жаманға жақыным деп сыр айтпа,
Күндердің күні болғанда,
Сол жаман өз басыңа айғақ-ты!
3. Көркем әдебиетті қолданып, оған түсініктеме беру.  
Айналасын жер тұтқан
Айды батпас демеңіз.
Айнала ішсе таусылмас
Көл суалмас демеңіз.
Құрсағы құшақ байлардан
Дәулет таймас демеңіз.
Жарлыны жарлы демеңіз,
Жарлы байға теңеліп,
Жайлауға жарыса көшпес демеңіз...
Құландар ойнар қу тақыр,
Қурай бітпес демеңіз...    
Бұқар жырау заманның аумалы-төкпелі болып келуін заңды құбылыс деп санайды. Жырау дүниеде мәңгілік ештеңе жоқ екендігін, өмір күнделікті өзгерістерге ұшырап отыратынын атап көрсетеді. Мұндай өзгерістер тек тұрмыста ғана емес, адамды қоршаған орта, табиғатта да жүріп жататынын сондай-ақ адамның әлеуметтік жағдайы, ішкі жан-дүниесі, көзқарасы, білім деңгейі догма емес диалектикалық мәнге ие болатындығын атап көрсетеді. [1, 224 б.]
4. Көркем әдебиеттен тақырыпқа, сұраққа байланысты нақты үзінді алып, оқып беру. «Материяның өмір сүру тәсілдері мен формалары» деген сұрақты қарастырғанда Шәкәрімнің дүниеге көзқарасында маңызды, мәнді қадам – оның қозғалыс туралы түсінігі дей келе, мына шумағын студенттерге оқып беруге болады: [1, 248 б.]
Жарылыс басы қозғалыс 
Қозғалуға керек қолқабыс
Жан де мейлің бір мән де
Сол қуатпен бол таныс
Қозғалмаса көшпейді, 
Көшпеген нәрсе өспейді 
Өспеген нәрсе өзгермес 
Түрден ол түрге түспейді 
Қозғалыс турлеп таратқан
5. Философиялық және көркем әдебиеттерді жағдаятты мәселені іздеу жұмысына және философиялық әдебиеттер авторларының, олардың еңбектерінің мазмұны жайында слайд –шоу жасауға қолдануға болады.  
5.1. И.Кант өзінің «Практикалық зердеге сын» атты еңбегінде моралдық, яғни категориалық императив мәселелерін қарастырады.  Канттың моралдық философиясының әлсіз жақтары - ол парыз бен бақытты бір-біріне қарсы қою. Егер мен басқа адамға жақсылықты оны сүюдің, жақсы көрудің негізінде жасасам, онда ол іс-әрекет өзінің моралдық жағын жояды. Моралдық жолда адам тек қана парызды басшылыққа алуы қажет. И.Канттың ойынша, тек қана «парызды орындадым» деген ой ғана адамды өзін бақыттымын деген сезімге әкеледі. «Парыз сен сәулетті ұлы сөзсін» деп қорытады И.Кант. Сіз қалай ойлайсыз парыз бен бақытты қарсы қою дұрыс па? И.Канттың моралдық философиясының мәні неде? [3, 227 б.]
5.2. Орыс космизмінің атасы Н.Ф.Федоров өзінің «Жалпы іс философиясы» атты еңбегінде: «Адамзат қатынастарының кемшіліктері мен зұлымдылықтарын жеңу үшін ең алдымен зұлымдық күші ретіндегі өлімді жеңу керек. Әрбір адамның ісі ғылым мен техниканы жетістіктерін пайдалану негізінде ата-бабалар рухын қайта тірілту мен мәңгілікке қол жеткізу» деп жазған болатын. Сіз Н.Ф.Федоровтың осы пікірі туралы не айтасыз. 
6. Белгілі бір көркем бейнені таңдап алып, шығарма, эссе жазуды ұсыну. Қазіргі заманғы батыс философиясының негізгі мәселелері деген тақырып бойынша дат философы С.Кьеркегордың «Ажалға бастайтын ауру» атты еңбегіндегі адам бейнесі, француз жазушысы, ойшыл А.Камюдың «Бақытты өлім», «Бүлікшіл адам» еңбектеріндегі адам өмірінің қырлары. 
7. Афоризмдерді карточкаға жазып студенттердің бірнешеуіне беру. Одан соң олардың және өз пікірлерін айтқысы келген студенттерді тыңдау, ақырында пікір-талас, жағдаятты мәселе туады және тапсырма философиялық есепке де айналады. Оның мысалы ретінде философтардың философияға берген түсініктерін алайық. 1) Сократ - «Философия – ізгілік пен зұлымдық туралы ғылым». Сократтың ойын қалайша бағалайсыз? 2) Аристотель - «Мен көптеген тамаша ғылымдарды білемін бірақ ешкайсысы да философияға тең келмейді». Аристотельмен келісуге бола ма? Сіз келісесіз бе? 3) Эпикур - «Философия - ой арқылы бақытқа жету».  Эпикур ойының семантикасы неде? Философияның бақытқа жеткізетініне сенесіз бе? Бұл турасында сізде қандай ой-тұжырым бар?
Әрине, білім беру жүйесі заманауи талаптарға сай болуы керек. Электрондық, мультимедиялық құралдар да кеңінен пайдаланылуы керек. Сондай-ақ қазіргі таңдағы келелі мәселелердің бірі – жаңа оқытушы, жаңа студент және жаңа маман моделін қалыптастырудың бір қыры философиялық білімдердің эстетикалық табиғатын ашатын философияны көркем және философиялық әдебиеттермен байланыстырып оқыту болмақ. Бұдан көркем әдебиетті оқыту процесінде үнемі қолдану керек деген ой тумауы керек. Оны оқытудың бір әдісі деп және болашақ мамандарды адамгершілікке тәрбиелеудің жолы деп қабылдау керек. Қазіргі кезде студенттердің басым көпшілігі оқу материалдарын Ғаламтордан дайын күйінде тауып алады да, философиялық және көркем әдебиеттерді оқымайды және оқуға зауқылары жоқ. Сондықтан да авторлардың ғылыми мақаласының  мақсаты оқу процесіндегі философиялық және көркем әдебиеттің маңызын, ролін көрсетуді көздейді. 

